
SAOPŠTENJE ZA JAVNOST

Sveobuhvatan pristup RCC-a prema regionalnoj suradnji bitan je za dalji razvoj Jugoistočne Evrope, rekao je komesar Evropske unije Rehn 

BRISEL/SARAJEVO, 20. oktobar/listopad 2008. godine – Komesar Evropske unije za proširenje, Olli Rehn, čestitao je danas u Briselu generalnom sekretaru Vijeća za regionalnu suradnju (RCC), Hidi Biščeviću, na uspješnom i pragmatičnom pristupu ove ogranizacije prema regionalnoj suradnji, koja zemljama Jugoistočne Evrope omogućava da zajednički rade na razvojnim projektima, imajući u vidu njihove još uvijek očigledne različitosti. 
Komesar Rehn izrazio je podršku uspostavljanju mehanizma stalne suradnje između RCC-a, njegovih članica iz Jugoistočne Evrope, Evropske komisije i međunarodnih finansijskih institucija, u pripremi i provođenju zajedničkih višenacionalnih regionalnih projekata. 
Generalni sekretar Biščević zahvalio je komesaru Rehnu na snažnoj podršci koju Evropska komisija pruža aktivnostima RCC-a u prioritetnim područjima ekonomskog i društvenog razvoja, energetike i infrastrukture, pravosuđa i unutrašnjih poslova, sigurnosne suradnje, izgradnje ljudskih potencijala i parlamentarne suradnje. Također je naglasio, da će Vijeće za regionalnu suradnju i dalje imati ulogu posrednika među svim relevantnim akterima u pogledu unaprjeđenja privrednih i socijalnih perspektiva Jugoistočne Evrope. 
Dvojica zvaničnika razgovarala su također i o političkoj situaciji u regionu i ocijenila da će 2009. godina biti od ključnog značaja za ubrzanje reformi u Jugoistočnoj Evropi i rješavanje preostalih otvorenih statusnih pitanja na jedan odlučniji način kojim će se postići rezultati, a sve u svrhu izbjegavanja dugotrajne stagnacije, imajući u vidu globalne promjene na međunarodnoj sceni. 
Generalni sekretar Biščević i komesar Rehn sastali su se prije otvaranja RCC-ovog Ureda za vezu u Briselu, koji će služiti kao spona između zemalja Jugoistočne Evrope i evro-atlantskih institucija. 

_________________________

Kao nasljednik Pakta stabilnosti za Jugoistočnu Europu, Vijeće za regonalnu suradnju (RCC) pomaže regionalnu suradnju te podržava europske i euro-atlantske integracije u Jugoistočnoj Europi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna suradnja, izgradnja ljudskih potencijala, te parlamentara suradnja kao tematika koja prožima sva područja. Sjedište RCC-a je u Sarajevu, Bosna i Hercegovina.

